
KUALA LUMPUR, Khamis - Pemimpin kerajaan, tokoh Umno, pemimpin parti 
komponen Barisan Nasional, ahli korporat, ekonomi dan pertubuhan bukan 
kerajaan (NGO) hari ini menyifatkan pelantikan Tun Daim Zainuddin sebagai 
Menteri Tugas-Tugas Khas di Jabatan Perdana Menteri membantu memantapkan 
barisan Kabinet sekarang, terutama dalam menangani kegawatan ekonomi. 
  Menteri Perdagangan Antarabangsa dan Industri (Miti), Datuk Seri Rafidah 
Aziz, berkata pelantikan Daim sebagai menteri meningkatkan hubungan 
langsung di antara Kabinet dan Majlis Tindakan Ekonomi Negara (MTEN). 
  Menurutnya, hubungan langsung itu perlu untuk mempercepatkan proses 
membuat keputusan pelbagai program yang sudah ditetapkan bagi menangani 
kegawatan dan mempercepatkan proses pemulihan ekonomi. 
  "Pelantikan Daim sebagai ̀ Menteri Gawat' memberikan ruang kepadanya 
untuk membuat keputusan rasmi sebagai menteri. Sebelum ini, beliau tidak 
dapat membuat keputusan rasmi dan bertanggungjawab atas keputusan yang 
dicadangkannya kerana beliau bukan berada dalam Kabinet," katanya. 
  Di KOTA BHARU, Menteri Pembangunan Usahawan, Datuk Mustapa Mohamed, 
menyifatkan pelantikan itu tepat berdasarkan pengalaman serta kepakaran 
Daim. 
  Menurutnya, kedudukan Daim sebagai Menteri Tugas-tugas Khas di Jabatan 
Perdana Menteri akan memberi sumbangan berkesan terhadap usaha pemulihan 
ekonomi negara. 
  Beliau berkata, gandingan Daim dengan Datuk Seri Dr Mahathir Mohamad dan 
Datuk Seri Anwar Ibrahim diibaratkan sebagai tiang kukuh yang mampu 
memulihkan kegawatan ekonomi. 
  Di IPOH, Menteri Besar, Tan Sri Ramli Ngah Talib, berkata pelantikan itu 
memudahkan Daim melaksanakan kedua-dua tugas yang sebelum ini diberikan 
kepada beliau, termasuk Pengarah Eksekutif MTEN dalam usaha menangani 
masalah ekonomi. 
  "Pelantikan itu keputusan bijak serta mempunyai lojik dan memudahkan 
beliau menjalankan tanggungjawab berkaitan dengan pembangunan ekonomi. 
  "Kini beliau bertanggungjawab terus kepada Kabinet dan pelantikan Daim 
juga tidak akan menyebabkan fungsinya bertindih dengan Menteri Kewangan," 
katanya. 
  Di KUALA TERENGGANU, Menteri Besar, Tan Sri Wan Mokhtar Ahmad, berkata 
pelantikan Daim dapat membantu kerajaan memulihkan ekonomi negara. 
  Katanya, Daim yang juga penasihat ekonomi kerajaan perlu diberi kekuatan 
untuk membolehkan beliau berganding dengan Dr Mahathir dan Datuk Seri 
Anwar Ibrahim. 
  Di KANGAR, Menteri Besar, Datuk Seri Shahidan Kassim, berkata pelantikan 
Daim memudahkan lagi tugas beliau membantu menangani kegawatan ekonomi 
negara ketika ini. 
  Menurutnya, sebagai Pengarah Eksekutif MTEN yang dipikul Daim sekarang, 
beliau tidak mempunyai kuasa eksekutif terhadap jawatan itu. 
  Shahidan berkata, dalam banyak perkara yang hendak dilaksanakan MTEN, 
perkara itu perlu dibawa kepada Kabinet untuk dipertimbang serta mendapat 
kelulusan. 
  Menteri Perdagangan Dalam Negeri dan Hal-Ehwal Pengguna, Datuk Seri 
Megat Junid Megat Ayob menyifatkan langkah itu memberi ̀ nafas' kepada Daim 
untuk berkhidmat lebih cemerlang. 
  "Dengan adanya status itu, Daim akan dapat melaksanakan tanggungjawabnya 
dengan lebih baik. Mudah bagi beliau untuk mengadakan pertemuan dengan 



sesiapa saja terutama pakar ekonomi untuk berbincang," katanya. 
  Timbalan Presiden Dewan Perniagaan Melayu Malaysia (DPMM), Datuk Abdul 
Rahman Maidin pula berkata, pelantikan Daim menganggotai Kabinet tepat 
pada waktunya. 
  Menurutnya, ketika negara dilanda kegawatan ekonomi, semua tenaga yang 
boleh menyumbang ke arah menanganinya perlu dimanfaatkan. 
  "Dengan pengalamannya yang begitu luas dalam penjanaan ekonomi negara 
terutama dengan fungsinya sebagai Pengarah Eksekutif MTEN, Daim adalah 
pilihan tepat untuk memerangi bencana ekonomi," katanya. 
  Pengerusi DPPM Kuala Lumpur, Syed Amin Aljeffri, berkata pelantikan itu 
membantu memantapkan barisan Kabinet pimpinan Dr Mahathir. 
  "DPPM Kuala Lumpur yakin pengalaman dan ketokohan Daim akan menjadi aset 
berguna kerajaan dan sudah pasti mampu membantu Kabinet dalam usaha 
menangani kegawatan ekonomi sekarang," katanya. 
  Sambil mengalu-alukan pelantikan itu, Syed Amin berkata DPPM Kuala 
Lumpur memberi sokongan tidak berbelah bagi kepada kerajaan pimpinan Dr 
Mahathir. 
  Presiden Majlis Belia Malaysia (MBM), Datuk Suhaimi Ibrahim, berkata MBM 
mengalu-alukan pelantikan Daim bagi membantu memantapkan Kabinet pimpinan 
Dr Mahathir. 
  "Pelantikan itu adalah pengiktirafan terhadap pengalaman dan pengetahuan 
Daim sebagai tokoh korporat dan pemimpin negara dalam keadaan Malaysia 
menghadapi kegawatan ekonomi. 
  "Sebelum ini Daim dilihat sebagai orang di luar kerajaan walaupun 
menjadi penasihat ekonomi kerajaan dan Pengarah Eksekutif MTEN. Dengan 
pelantikan itu, beliau boleh terus menyalurkan pandangan atau saranan 
usaha memulihkan ekonomi kepada Kabinet," katanya. 
  Pengerusi Tetap Pergerakan Wanita, Tan Sri Aishah Ghani, berkata 
pelantikan Daim mampu memberi semangat baru kepada usaha menangani 
kegawatan ekonomi. 
  "Kita harap penyertaan Daim boleh membantu Kabinet. Lebih ramai tokoh 
berkebolehan, adalah lebih baik kepada negara," katanya. 
                                 (END) 

